
БЕТПАҚДАЛА АҚБӨКЕНДЕР ПОПУЛЯЦИЯСЫНЫҢ ӨСУІ МЕН
МИГРАЦИЯЛЫҚ ЖОЛДАРЫ

Алиев М.

Ақбөкен немесе киік (лат. Saiga tatarica)
жұптұяқтылар отрядының бөкендер туысына жататын, дене бітімі ірі, қой
пішіндес, тұмсығы дөңес, күйіс қайыратын дала жануары. Палеонтологиялық қазба
қалдықтарында ақбөкендердің тіршілік қалдықтары плейстоцен қабатынан Батыс
Англиядан Шығыс Аляскаға дейінгі аралықтан табылған. Қазір ақбөкендер
Моңғолияда, Қалмақ даласы және Қазақстан территориясында мекен етеді.
Республикамызда ақбөкендердің бір-бірінен жеке дара бөлінген Бетпақдала – Арыс,
Үстірт және Орал деген популяциялары мекендейді [1,2].

Ақбөкендердің табындары жүздеп, кейбір ірі табындары мыңдаған бастан
тұрады. Көбіне табынды текелері емес, ұрғашы киік бастап жүреді. Текелері күйек
біткеннен кейін табынға көп қосыла бермейді, әсіресе киіктер лақтайтын кезде жеке
топтарға жиналып, бөлек табынмен жүреді. Ақбөкендер күйекке түсер алдында,
қазан, қараша айларына қарай қоң жинап, жұмырланады. Бұл кезде текелердің
кеңсірігі дөңестеніп, әукесі салбырап, сақалы төмен түседі. Күйек кезеңі ұзаққа
созылмайды, әрбір теке бір-екі күннің ішінде 40-50 киікке дейін ұрықтандыра алады.
90-жылдардан бастап ақбөкенді мүйізін алу үшін браконьерлер көп қырып жіберді.
Бір ғана 1991-1998 жылдардың ресми квоталық деректері бойынша ақбөкендердің
397 мың басы ауланған. Популяцияның ішінде әрине текелердің саны күрт азайды.
Бұл өз кезегінде ұрғашы киіктердің саны текелерден бірнеше есе басым
болғандықтан, күйек кезінде жас текелер әлсіреп зорығып өледі немесе әлсіз жүрген
күйде түлкі, қарсақ сияқты түз аңдарына жем болады. Сонымен қатар Бетпақадала
популяциясының азаюына табиғи жағдайда әсер еткен. Мысалы 1994 жылы қалың
қарлы қыста популяцияның саны екі есеге дейін азайған. Дегенмен, ең басты және
негізгі ақбөкен санының азаюы жергілікті халықтың браконерлік әрекетінен болады.
Әдетте браконьерлер тобымен құрылып, арнайы техникалар және
қару-саймандарымен жабдықталғандықтан, оларды рейд кезінде ұстау қиындық
туғызады [3].

Бетпақдала популяциясының ақбөкендері өсімдіктердің 80 астам түрімен
қоректенеді. Ақбөкендер шөптердің түріне қарай және олардың өсу мезгіліне
байланысты таңдап жейді. Ерте көктемде эфемерлер, кейін ақселеу мен құрақты
қорек етеді. Жаз айларында аптап ыстық болған кезде жапырақты шөптер қурап
кететіндіктен жануарлар жусан, қырықбуын, шимен қоректенеді. Қыста ақбөкендер
жел үрлеп кеткен жоталардың жонынан азық тауып жейді [4]. Ауыл маңайындағы
маялап үйілген құрғақ шөпті олар жей алмайды, өйткені танаулары кедергі жасайды.
Киіктер шөпті жұлып жеуге ғана бейімделген, сондықтан олар елді мекендерге
жақындап баратын болса, тек қар астындағы күздік бидай, арпа және тағы басқа
мәдени егістіктер мен шабындықтарды тебіндеп азықтану үшін барады.

Ақбөкендердің 1992 жылдан 2003 жыл аралығында саны 50 есе азайған, яғни 1
млн. дарақтан 20 мың қалған. 2004 жылдан бері әртүрлі қорғау шараларының



арқасында ақбөкен саны біртіндеп өсіп, 2012 жылы 130 мыңды жуықтаған. Егер
соңғы 3 жылда, яғни 2011-2013 жылдар аралығында ҚБСА және РГП «ОП
Охотозопром» мекемесінің деректері бойынша ақбөкендердің Қазақстан
территориясы бойынша жалпы саны 2011 – 2012 жылдар аралығында 75,1%, ал
2012-2013 жылдар аралығында 36,9%  артқанын көреміз (1-сурет).

1-сурет – 2011-2013 жж. аралығында ақбөкендердің өсу қарқыны

Қазіргі уақытта мемлекеттік қорғау мекемелерінен басқа, халықаралық
ұйымдар мен арнайы жасақталған құрылымдары сақтау шараларына белсене ат
салысуда. Ең басты қорғау шараларын жүргізетін мекеме «Охотзоопром» ОБ РМҚК
және «ҚБСА» (Қазақстанның биоалуантүрлілігін сақтау ассоциациясы) жүргізеді.

Бетпақдала ақбөкендер популяциясының санының өсуіне, сол жануарды
сақтап қалу және ұрғашы киіктердің лақтайтын жерін білу мақсатында олардың
миграциялық жолдарын анықталады. 2009 жылдан бері бетпақдала ақбөкендер
популяциясының миграциялық жолдарын анықтау үшін жерсеріктік таңбалау әдісі
пайдалануда.

